
PEKELILING KETUA PENGARAH TANAH DAN GALIAN PERSEKUTUAN
BILANGAN 1/2020

Menukar Nama Tuan Punya Tanah Sebelum Mendaftarkan Suratcara Urusan

Pekeliling ini adalah untuk menasihati Pendaftar Hakmilik dan Pentadbir Tanah
mengenai kepentingan mengambil tindakan di bawah seksyen 378 Akta Kanun
Tanah Negara (Pindaan) 2016 [Akta A 1516] sebelum meneruskan tindakan
pendaftaran suratcara urusan yang disertakan dengan bukti mengenai pertukaran
nama.

2.  Maksud seksyen 378 Kanun Tanah Negara 1965 ialah untuk membolehkan
apa-apa perubahan butiran seperti nama oleh tuan punya tanah yang tertulis di
dalam sesuatu dokumen hakmilik itu dipinda seperti menukarkan ejaan nama,
menukar nama atau menambahkan gelaran keturunan pada nama, memasukkan
atau perubahan nombor kad pengenalan diri lama dan baru, nombor pasport dan
status kewarganegaraan pemilik berdaftar. Diharapkan supaya tindakan diambil
untuk memasukkan dan mengubah perkara-perkara tersebut di atas dengan serta-
merta apabila berlaku sesuatu perubahan. Dengan ini secara langsung daftar
hakmilik tanah akan dapat dikemas kini. Pendaftar Hakmilik atau Pentadbir Tanah
perlulah mengambil ingatan bahawa tindakan-tindakan berikut hanya dilaksanakan
menurut kepada aturan giliran seperti berikut:

2.1 Tindakan mengubah nama tuan punya tanah dan lain-lain ; atau
2.2 Tindakan mendaftar surat urusan.

3. Sehubungan itu, adalah mustahak dan mandatori ditentukan tindakan
mengubah perkara di perenggan 2 hendaklah didahulukan dari tindakan mendaftar
surat cara urusan. Suratcara yang demikian bolehlah diterima untuk pendaftaran
tetapi Pendaftar Hakmilik atau Pentadbir Tanah perlulah mengambil ingatan bahawa
tindakan-tindakan berikut hanya dilaksanakan menurut kepada aturan giliran seperti
berikut:

3.1 Mengutip bayaran bagi tindakan mengubah nama tuan punya tanah dan
lain-lain urusan yang berkaitan;

3.2 Mengutip bayaran pendaftaran suratcara urusan;

3.3 Mengemukakan dokumen seperti surat ikatan pol, surat isytihar, sijil
rasmi, akaun berkanun atau sebaliknya yang jelas membuktikan
perubahan nama untuk tujuan rekod dan semakan ;

3.4 Apabila mengubah nama tuan punya hendaklah membuat satu memorial
dalam dokumen hakmilik daftaran dan dokumen hakmilik keluaran;

3.5 Menyimpan dokumen yang membuktikan perubahan nama untuk tujuan
rekod; dan

3.6 Menimbangkan sama ada suratcara urusan itu layak didaftarkan atau
tidak.



4.  Perlu diambil perhatian iaitu dokumen yang membuktikan perubahan nama dan
lain-lain tidak boleh disimpan bersama dengan suratcara itu memandangkan kepada
tujuan seksyen 378 Kanun Tanah Negara seperti yang diterangkan di atas.
Tambahan pula dokumen itu adalah bukannya satu dokumen yang perlu disertakan
dengan suratcara di bawah seksyen 294(2) Kanun Tanah Negara.

5. Pendaftar Hakmilik dan Pentadbir Tanah adalah dikehendaki mengambil
perhatian iaitu tindakan-tindakan di perenggan-perenggan 3 di atas patut diambil jika
sesuatu suratcara urusan itu disertakan dengan bukti jelas mengenai perubahan
nama dan lain-lain.

6. Pekeliling KPTG Bil. 5/1980 (Disemak 2009) adalah dengan ini dibatalkan.
Pekeliling ini berkuatkuasa mulai tarikh ianya dikeluarkan.

